
“Наша мова для нас святая, бо яна нам ад Бога даная”  

Ф. Багушэвіч 

Мова – прыгожае пісьменства, паэзія, музыка, сродак сувязі між душамі людзей,  

вышэйшы сродак. (У.Караткевіч) 

 

Выбірай: быць пасрэднасцю на мове суседа або нечым значным на 

сваёй. (У.Караткевіч) 

 

Беларус-католік ці беларус-праваслаўны павінны  помніць, што ў іх адна 

Бацькаўшчына – Беларусь, адна мова родная – беларуская, адны звычаі і абычаі, адвеку 

перадаваныя з пакалення ў пакаленне. (Я.Купала) 

 

Хто не разумее роднай мовы, той не павінен займаць урадавай пасады на 

Беларусі. (Я.Купала) 

 

Там, дзе не шануюць роднай мовы, мялеюць рэкі, нішчацца дубровы, народ той 

мёртвы, а той край нямы. (Г.Бураўкін) 

 

Што ў цябе ёсць, акрамя мовы, з якой складаюцца твае думкі і 
словы? (В.Марціновіч) 

 

Мова – гэта этыка. Гэта наша спрадвечнае разуменне таго, што ёсць дабро і што 

ёсць зло, зашыфраванае ў словах. (В.Марціновіч) 

 

Сёння для нас важней за ўсё – мова, на першым плане павінна быць мова. Будзе 

мова – будзе нацыянальная свядомасць і будзе Беларусь. Не будзе мовы – не будзе 

Беларусі. (Ніл Гілевіч) 

 

Без усведамлення, што такое мова ў жыцці народа, што такое нацыянальная 

культура, нацыянальная гісторыя, у народа не можа быць будучыні. (Н.Гілевіч) 

Інтэлектуальная гульня «Мой родны кут»  

2 мая сярод вучняў 4-х класаў была праведзена інтэлектуальная 

гульня  «Мой родны кут» . У падарожжы па роднай краіне вучні рабілі 
прыпынкі на станцыях «Этнаграфічная», «Музычная», «Паэтычная». Вучні з 

захапленнем і задавальненнем удзельнічалі ў гульні. 

Пазнавальная гульня «Мой любімы пісьменнік» 
 

30 мая для вучняў 6 “В” прайшла пазнавальная гульня «Мой любімы 

пісьменнік». Дзеці з цікавасцю апавядалі пра пісьменнікаў, прыводзілі 
прыклады твораў, тлумачылі псеўданімы, складалі крыжаванкі пра аўтараў, 

чыталі на памяць вершы. Асабліва вучням спадабалася складаць вершы па 

прапанаваных рыфмах. 

Усе ўдзельнікі засталіся задаволенымі вынікамі пазнавальнай гульні. 
 

Настаўнік беларускай мовы і літаратуры Юрчанка С. А. 

115 год з дня нараджэння Паўлюка Труса 

 
Паўлюк Трус 

(1904 -1929) 
 

Край легенд, 

Крыжоў, магіл-курганаў, 

Край тугі — 

Бальзам жывых крыніц... 

Край паэм, 

Адвечных песенъ-казак — 

Дарагая сэрцу 

Беларусь... 
Паўлюк (Павел Адамавіч) Трус — адна з самых яскравых постацей беларускай 

літаратуры. Ён нарадзіўся 6 мая 1904 г. у прыгожым кутку Беларусі — у вёсцы Нізок, што 

на Уздзеншчыне.  

Як прыгадвае сам паэт у аўтабіяграфічных нататках, жылося ў дзяцінстве нялёгка 

на дзвюх бацькавых дзесяцінах зямлі. Нягледзячы на беднасць і нястачы, бацька вырашыў 

даць адукацыю свайму старэйшаму сыну і адпусціў яго вучыцца ў Уздзенскую сямігодку. 

Лёгка апрануты, не заўсёды сытна накормлены, юнак зімой туліўся ў школьным 

інтэрнаце, а ў цяплейшую пару хадзіў па навуку штодзень пехатою за сем кіламетраў.  

115 год з дня нараджэння Паўлюка Труса 

Вучыўся старанна. Асабліва любіў маляваць, спяваць і сачыняць вершы, некаторыя 

з якіх запісваў у сшытак. Вельмі падабаўся сябрам, бо быў вясёлы, просты, 

камунікабельны. У 1923 г. сямігодка была скончана. Малады, няўрымслівы юнак паступае 

вучыцца ў Мінскі беларускі педагагічны тэхнікум — сапраўдную кузню нацыянальна 

свядомай інтэлігенцыі, настаўніцтва ў даваенны час. Вучыўся паэт добра, старанна. Шмат 

друкаваўся ў перыёдыцы, меў у сваім актыве паэтычны зборнік з нейтральнай, сціплай 

назвай — "Вершы" (1925), чакаў выхаду другога, што адбылося ў 1927 г., напрыканцы 

заканчэння навучальнай установы, — "Ветры буйныя". Другі зборнік быў заўважаны 

крытыкамі, сябрамі па літаратурным цэху — аб'яднанні "Маладняк", у які паэт быў 

прыняты ў 1924 г. 

Увесну 1927 г. паэт закончыў тэхнікум, атрымаў дыплом настаўніка і быў 

накіраваны на працу ў Гомельскую вобласць. Праўда, настаўнічаць не давялося — 

выконваў абавязкі загадчыка аддзела ў абласной газеце "Палеская праўда" (1927—1928). 

Кіраваў абласной філіяй БелАППа, часта ездзіў па раёнах, выступаў з вершамі, дакладамі. 
З перапіскі Труса з сябрамі відаць, што ён у Гомелі жыў напружаным духоўным жыццём, 

наведваў тэатральныя спектаклі, наладжваў літаратурныя справы, клапаціўся пра лёс 

слоўнага мастацтва на Беларусі. 
У 1928 г. Паўлюк Трус быў на сустрэчы выпускнікоў Белпедтэхнікума ў вышытай 

Марыяй Германовіч кашулі, спяваў у хоры, быў вясёлы, узбуджаны. 26 чэрвеня 1928 г. 

паэт напісаў заяву аб прыняцці яго студэнтам літаратурна-лінгвістычнага аддзялення 

педагагічнага факультэта БДУ, з якой можна даведацца, што ён свядома паехаў у 

Гомельскую вобласць як новадалучаны да Беларусі рэгіён з ярка выражанымі асветніцкімі 
мэтамі. Ну а вучыцца ва ўніверсітэце ён хацеў таксама свядома, "бо толькі тады той ці 
іншы пісьменнік зможа даць.што-небудзь каштоўнае для беларускай літаратуры, калі ён 

будзе чалавекам усебакова асвечаным, чалавекам культурным у шырокім сэнсе гэтага 

слова". Падобная пазіцыя характарызавала мастака слова, які прызнаваў, што актыўная 

грамадская праца забірае шмат часу, не дае магчымасці рэалізавацца таленту. Акрамя 

гэтага, многія лісты Труса поўняцца разуменнем таго, што палітыка і мастацтва — рэчы 

несумяшчальныя, што літаратурная барацьба не павінна быць розгаласам ці адбіткам 

партыйнай, ідэалагічнай барацьбы. 

У 1928 г. паэт пераязджае з Гомеля ў Мінск, жыве на вуліцы Шпітальнай у 

маленькім пакойчыку разам з Міколам Хведаровічам.  

  Зімой 1929 г. паэт жыў на ўскраіне Мінска, у Серабранцы, надта бедна. 

Ускладніліся адносіны з былымі сябрамі. Апошнія месяцы года працаваў у Беларускім 

радыёкамітэце супрацоўнікам літаратурнай рэдакцыі. Здаўшы летнюю сесію за першы 

курс, наведаў малую радзіму, свой незабыўны Нізок і паехаў у камандзіроўку па 

Магілёўшчыне. Як аказалася, у апошнюю. Вярнуўся ў Мінск у сярэдзіне жніўня з 

адчуваннем нейкай цяжкай хваробы. Змог сустрэцца.з М. Хведаровічам, П. Глебкам, В. 

Шашалевічам у Ждановічах пад Мінскам. Стала кепска. Пехатой дабрыў да Мінска, да 

бальніцы. Там прадставіўся студэнтам. Нікога не турбаваў. Хвароба аказалася 

запушчанай, невылечнай — тыфус. 

30 жніўня 1929 г. Труса не стала. Яму было толькі 25 гадоў. Хаваў яго літаральна 

ўвесь Мінск. Так абарвалася жыццё светлага талента, шчырага лірыка.  

МАЙ 

Сучаснай беларускай 

літаратурнай назве месяца май 
адпавядае старажытна беларуская 

травень, якая паходзіць ад слова 

“трава”, бо ў гэтым, пятым месяцы 

года зямля пакрываецца зеленню. 

Такое найменне захавалася не толькі 
ў старажытных пісьмовых крыніцах, 

але і ў вуснай народнай 

творчасці. Май — адзіная ў нас назва, 

узятая з лацінскай мовы. Тая ж 

лацінская аснова таксама ў нямецкай і 
французскай мовах — mai, англійскай —may, польскай — maj, венгерскай —

 május, рускай — май і інш. 

Рымляне прысвячалі месяц багіні зямлі Маі. У канцы красавіка і 
пачатку мая яны адзначалі вясёлае свята Фларэлія ў гонар багіні кветак 

Флоры. У прыватнасці, у першы дзень апошняга месяца вясны быў звычай 

садзіць дрэва, што называлі “маем”. У славян, у тым ліку беларусаў, 

захаваліся абрады з “маем” на Сёмуху. Падобны ў нас і старажытных рымлян 

і абрад ушанавання памяці нябожчыкаў. У рымлян ён выконваўся 9 мая. 

Католікі прысвячаюць май Божай Маці — Марыі. Штодня ў касцёлах 

адбываецца так званае маёвае набажэнства. Фігура Багародзіцы ўсюды, дзе 

яна ўстаноўлена, упрыгожваецца. 

Май, працягласць дня ў якім павялічваецца на 1 гадзіну і 42 хвіліны, 

з’яўляецца найпрыгажэйшай парой года. Цвітуць бяроза, клён, чаромха, 

наогул усе дрэвы і кусты. Паплавы і паляны пакрываюцца кветкамі. Прырода 

напаўняецца спевамі птушак, што паспелі ўжо вярнуцца з выраю. З’яўляецца 

шмат насякомых, майскія жукі захопліваюць зялёналісцевыя дрэвы. На палях 

рунеюць азімыя, узыходзяць яравыя. 

З заканчэннем школы, нашы выпускнікі! 

ПАВАЖАНЫЯ ВЫПУСКНІКІ! 

Прыміце сардэчныя віншаванні ў сувязі са знамянальнай падзеяй у 

вашым жыцці - заканчэннем агульнаадукацыйнай сярэдняй школы. 

3 атрыманнем атэстата сталасці перад вамі адкрываецца дарога ў 

самастойнае жыццё, магчымасць ажыццявіць свае запаветныя планы і мары, 

дабіцца выканання пастаўленых важных задач. 

Надышоў час, калі неабходна беспамылкова вызначыцца ў выбары 

жыццёвых каштоўнасцяў і арыенціраў. 

Вам належыць прыкласці максімум старанняў і здольнасцяў, каб 

дабіцца поспехаў у вучобе, працы, каб стаць дастойнымі і паўнапраўнымі 
грамадзянамі сваёй краіны. 

Ведайце, што ваша асабістае шчасце і будучы поспех будуць поўнасцю 

залежаць ад вашай працаздольнасці, старання, ініцыятывы і 
мэтанакіраванасці. 

Выказваем надзею, што вы, працягваючы лепшыя традыцыі 
выпускнікоў школ раёна, унесяце важкі уклад у развіццё і ўмацаванне нашай 

краіны і станеце дастойнымі яе грамадзянамі. 
Жадаем вам здароўя, шчасця, поспехаў і аптымізму! Смела, з 

упэўненасцю глядзіце ў заўтрашні дзень, будзьце адказныя за будучыню 

Радзімы. Няхай ваша будучыня будзе радаснай, светлай і шчаслівай! 

ЧАС СТАЛАСЦI 

 

Ужо апошнi скончыўся ўрок, 

Жыццё другое будзе пачынацца, 

Наш развiтальны празвiнеў званок: 

«Да пабачэння, любае юнацтва!» 

 

Наперадзе жыцця вялiкi шлях, 

Суровае выпрабаванне долi, 

Расчуленасцi слёзы ў вачах, 

Час развiтання не забыць нiколi. 

 

Нам па сямнаццаць, светлая пара, 

Калi амаль адно дабро вядома, 

Калi ў вачах агеньчыкi гараць, 

У душу яшчэ не завiтвла стома. 

 

Час сталасцi – цудоўны ўзнёслы дар, 

Калi жыве на шчасце спадзяванне, 

Час летуценняў i чароўных мар, 

Час расквiту сапраўднага кахання. 

 

Пайшлi ў нябыт юнацкiя гады, 

У сталасцi што доля нам гатуе? 

Мы школу пакiдаем назаўжды, 

Цяпер хто ад памылак нас уратуе? 

 

Анатолій Баруценка 

Беларускі арнамент 

 

У беларускім арнаменце можна вылучыць некалькі асноўных матываў: 

Вобразы ўраджаю і ўрадлівасці. Галоўнай крыніцай існавання людзей на зямлі 
былі жывёлагадоўля і земляробства. Іх адлюстраванне – сімвал багацця і дабрабыту. Тут 

мы знойдзем вобраз Ярылы-Юрая, бога ўрадлівасці і жыццёвых сіл прыроды, якога 

прасілі аб добрым ураджаі ці ягонага хрысціянскага двайніка Юрыя. вобразы Жыценя, 

Жытняй бабы, Спарыша, Рая, Багача (ці дажынкавага снопу), Палявіка, Дажджа, Вялікага 

Сонца, Маці Зямлі-Карміцелькі, і канешне, Хлеба, як сімвалу дастатка і дабрабыту. 

Вобразы маці. У тканым і вышываным арнаментах вобраз Маці сустракаецца ў 

трох варыянтах: у выглядзе жаночай фігуры, у выглядзе абмаляванай гірляндаю зоркі і у 

выглядзе схематычнага дрэва. Нярэдка вобраз суправаджаўся сімваламі сонца, месяца, 

агню, ветру, што падкрэслівала раўназначнасць гэтых вобразаў. 

Вобразы роднай Беларусі. Звычайна гэта быў узор скампанаваны з квадратаў і 
кругоў, што сімвалізавала сонца і зямлю. Існавалі таксама матывы ракі (папярэчныя 

палосы, якія нагадваюць рабізну на вадзе), вады (быццам кругі на вадзе, але складзеныя з 

прамавугольных кірпічыкаў), лесу, дубровы (звычайна некалькі радоў пазнальных 

матываў магутных дрэваў), поле, лугу (кветкі ўсіх магчымых колераў), жывёлаў, птушак. 

Вобразы святаў. Вялікдзень, Купалле, Каляды, Масленіца і шмат іншых святаў 

знайшлі сваё адлюстраванне ў арнаментах. Выкарыстанне ручнікоў, абрусаў і іншых 

твораў у такія дні з такімі ўзорамі было звязана з магіяй, адмысловымі рытуаламі. 
Вобразы язычніцкай міфалогіі. Галоўныя вобразы тут – Бог Сонца і Багіня Маці-

Зямля, бо яны нарадзілі людзей і ўсю прыроду, па вераваннях старажытных славянаў. Але 

не былі забытыя і іншыя богі і увасабленні прыроды, такія як Дамавік, Палявік, Вадзянік, 

Лесавік. 

Вобразы кахання. Тут былі сумныя вобразы жаночай долі, русалкі (апошняя 

досыць умоўная ўвыглядзе букета кветак) і даволі гарэзлівыя вобразы фізічнай блізкасці 
мужчыны і жанчыны. Распаўсюджаным арнаментам была дзяучына з поднятымі рукамі, 
якая трымае каласы і кветкі – Лада, багіня кахання і прыгажосці. 

Вобразы чалавека, сям’і, дзяржавы. Сімвал чалавека васьміканцовая зорка – 

адзін з самых пашыраных сімвалаў у беларусаў. Бярозка ці рабіна – вобраз дзяўчыны, клён 

(явар) – хлопца. Сям’я – чатыры крыжападобна спалучаныя разеткі, нярэдка ў 

арнаментальнай аблямоўцы. 

Вобразы веры. Перш за ўсё гэта сімвалы продкаў. На Беларусі заўсёды шанавалі 
дзядоў, перад памерлымі не было страху, пабачыць іх у сне не лічылася дрэннай 

прыкметай – наадварот – у іх прасілі дапамогі, рады, іх запрашалі на сямейныя святы. 

Сімвал агульнага продка – два перакрыжаваных прамавугольніка, унутры – маленькі 
крыжык. Сімвал роднага дзеда – крыж з чатырох квадратаў. 

